


QORTI TAL-APPELL KRIMINALI

ONOR. IMĦALLEF NATASHA GALEA SCIBERRAS B.A., LL.D

Appell Numru: 435/2023/1
		    
Il-Pulizija
(Spettur Clayton Camilleri )

vs

Charlene GATT

Illum, 10 ta’ Ġunju 2024

Il-Qorti,

Rat is-segwenti: 

A. L-IMPUTAZZJONIJIET

1. Dan huwa appell minn sentenza mogħtija mill-Qorti tal-Maġistrati (Malta) bħala Qorti ta’ Ġudikatura Kriminali nhar is-16 ta’ Novembru 2023 fil-konfront ta’ Charlene GATT ta’ 36 sena, bint Mario u Anna neeˋ Bartolo, imwielda fit-2 ta’ Mejju 1985 ġewwa Malta, detentriċi tal-karta tal-identità bin-numru 254785(M), u residenti 94, Triq San Martin, Żebbuġ, li ġiet mixlija talli:

(i) Fix-xahar ta’ Marzu 2022 u fix-xhur ta’ qabel f’dawn il-Gżejjer, inġurjat, heddet jew għamlet offiża fuq il-persuna ta’ wieħed inkarigat skont il-liġi minn servizz pubbliku waqt li kien qed jagħmel jew minħabba li kien għamel dan is-servizz, jew bil-ħsieb li tbeżżgħu jew li tinfluwixxi fuqu kontra l-liġi fl-ezekuzzjoni ta’ dak is-servizz u dan bi ksur tal-Artikolu 95 tal-Kapitolu 9 tal-Liġijiet ta’ Malta;

(ii) Fl-istess żmien, lok u ċirkostanzi u fix-xhur ta’ qabel f’dawn il-Gżejjer, b’diversi atti magħmulin minnha wkoll jekk fi żminijiet differenti u li jkunu jiksru l-istess dispożizzjoni tal-liġi u li jkunu ġew magħmula b’rizoluzzjoni waħda u dan bi ksur tal-Artikolu 18 tal-Kapitolu 9 tal-Liġijiet ta’ Malta;

(iii) Nhar il-21 ta’ April 2022 kellha fil-pussess tagħha jew kontroll tagħha, f’idejha jew fuqha, arma regolari, kif ukoll żammet u ġarret arma regolari (Artikolu 6(a) tal-Kapitolu 480 tal-Liġijiet ta’ Malta);

(iv) U aktar talli fl-istess żmien, lok u ċirkostanzi u fix-xhur ta’ qabel f’dawn il-Gżejjer, permezz ta’ xi network jew apparat ta’ komunikazzjoni elettronika, heddet li tagħmel xi reat, jew bil-ħsieb li tieħu xi flus jew xi ħaġa oħra jew biex tagħmel xi gwadann, jew bil-ħsieb li ġġiegħel lil ħaddieħor biex jagħmel jew jonqos milli jagħmel xi ħaġa, heddedt li takkuża jew li tagħmel ilment kontra jew biex timmalafama lil dik il-persuna jew xi persuna oħra, jew għamlet użu ieħor mhux xieraq bih u dan bi ksur tal-Artikolu 49(a)(b) u/jew (ċ) tal-Kapitolu 9 tal-Liġijiet ta’ Malta;

(v) U aktar talli fl-istess żmien, lok u ċirkostanzi u fix-xhur ta’ qabel f’dawn il-Gżejjer, inġurjat jew heddet Maġistrat, waqt li kien qed jagħmel jew minħabba li għamel id-dmirijiet tiegħu, jew bil-ħsieb li tbeżżgħu, inkella li tinfluwixxi fuqu kontra l-liġi fid-dmirijiet tal-kariga tiegħu u dan bi ksur tal-Artikolu 93(1) u (2) tal-Kapitolu 9 tal-Liġijiet ta’ Malta;

(vi) U aktar talli fl-istess żmien, lok u ċirkostanzi, naqset milli tosserva l-kundizzjonijiet imposti fuqha mill-Maġistrat Dr. Caroline Farrugia Frendo LL.D fid-digriet tagħha, datat 29 ta’ Novembru 2018, kif ukoll tal-Maġistrat Dr. Claire Stafrace Zammit LL.D, datat 25 ta’ Frar 2022, li bihom ingħatat il-ħelsien mill-arrest taħt garanziji varji, u dan bi ksur tal-Artikolu 579(1), (2) u (3) tal-Kapitolu 9 tal-Liġijiet ta’ Malta;

(vii) U aktar talli fl-istess żmien, lok u ċirkostanzi waqt il-perjodu operattiv ta’ sentenza sospiża, mogħtija mill-Qorti tal-Appell Kriminali fil-25 ta’ Frar 2021, Onor. Imħallef Dr. Aaron Bugeja LL.D, ikkommettiet reat li għalih hemm piena ta’ priġunerija u dan bi ksur tal-Artikolu 28B tal-Kapitolu 9 tal-Liġijiet ta’ Malta;

(viii) U aktar talli fl-istess żmien, lok u ċirkotanzi, ikkommettiet reat waqt il-perjodu ta’ ordni ta’ liberazzjoni kondizzjonata mogħtija mill-Qorti tal-Maġistrati (Malta) fl-24 ta’ Frar 2022, Maġistrat Dr. Nadine Lia LL.D, u dan bi ksur tal-Artikolu 23 tal-Kapitolu 446 tal-Liġijiet ta’ Malta;

(ix) U aktar talli rrendiet ruħha reċidiva ai termini tal-Artikoli 49 u 50 tal-Kapitolu 9 tal-Liġijiet ta’ Malta, permezz ta’ sentenzi mogħtija fil-konfront tagħha mill-Qrati Maltin, liema sentenzi saru definittivi u ma jistgħux jinbidlu.

Il-Qorti ġiet mitluba sabiex pendente lite tordna l-ħruġ ta’ Ordni ta’ Protezzjoni ai termini tal-Artikolu 412C tal-Kodiċi Kriminali.

Il-Qorti ġiet mitluba sabiex, f’każ ta’ ħtija, tordna l-ħruġ ta’ Ordni ta’ Trażżin ai termini tal-Artikolu 382A tal-Kodiċi Kriminali.

Il-Qorti ġiet mitluba sabiex l-ammont stabbilit stabbilit fil-ħelsien mill-arrest taħt garanzija jiġi konfiskat favur il-Gvern ta’ Malta ai termini tal-Artikolu 579(2) tal-Kapitolu 9 tal-Liġijiet ta’ Malta.

Il-Qorti ġiet mitluba sabiex f’każ ta’ ħtija, tikkundanna lill-akkużata għall-ħlas tal-ispejjeż li jkollhom x’jaqsmu mal-ħatra ta’ esperti jew periti fil-proċeduri, hekk kif ikkontemplat fl-Artikolu 533 tal-Kapitolu 9 tal-Liġijiet ta’ Malta.


B. IS-SENTENZA APPELLATA

2. Permezz tas-sentenza aktar ‘il fuq imsemmija, il-Qorti tal-Maġistrati (Malta) bħala Qorti ta’ Ġudikatura Kriminali, filwaqt li astjeniet milli tieħu aktar konjizzjoni tal-imputazzjonijiet enumerati sebgħa (7) u tmienja (8), u wara li rat l-Artikoli 17(b) u (f), 18, 49, 50, 93(1) u (2), 95, 339(e), 342, u 579(1), (2) u (3) tal-Kapitolu 9 tal-Liġijiet ta’ Malta u l-Artikoli 6, 51(7), 56 u 57 tal-Kapitolu 480 tal-Liġijiet ta’ Malta u l-Artikolu 49(a), (b) u (ċ) tal-Kapitolu 399 tal-Liġijiet ta’ Malta, fuq ammissjoni, sabet lill-imputata (illum appellanti) Charlene GATT ħatja tal-imputazzjonijiet l-oħra kollha dedotti kontra tagħha u kkundannata għall-perjodu komplessiv ta’ wieħed u għoxrin (21) xahar priġunerija u multa komplessiva ta’ tlett elef, tlett mija, tmienja u ħamsin Ewro u erbgħa u għoxrin ċenteżmu (€3, 385.24) u bl-applikazzjoni tal-Artikoli 56 u 57 tal-Kapitolu 480 tal-Liġijiet ta’ Malta, ordnat il-konfiska tal-arma ossia s-sikkina eżebita (Dok. CC7), filwaqt illi pprojbiet lill-ħatja milli jkollha liċenzja għal żmien tlett (3) snin mid-data tas-sentenza.

Il-Qorti astjeniet milli tieħu konjizzjoni tat-talba tal-Prosekuzzjoni ai termini tal-Artikoli 382A u 412C tal-Kap. 9 tal-Liġijiet ta’ Malta.

Fir-rigward tat-talba tal-Prosekuzzjoni kif kontenuta fiċ-charge sheet fejn il-Qorti ġiet mitluba sabiex, f’każ ta’ ħtija, tikkundanna lill-imputata għall-ħlas ta’ spejjeż li jkollhom x’jaqsmu mal-ħatra ta’ esperti jew periti fil-proċeduri, hekk kif ikkontemplat fl-Artikolu 533 tal-Kapitolu 9 tal-Liġijiet ta’ Malta, il-Qorti ċaħdet tali talba stante li ma nġabet l-ebda prova fir-rigward.

Finalment, il-Qorti ordnat illi ai termini tal-Artikolu 392A tal-Kapitolu 9 tal-Liġijiet ta’ Malta, l-Avukat Ġenerali jingħata aċċess għall-atti kollha ta’ dawn il-proċeduri u ta’ din is-sentenza bil-mezz u fiż-żmien provdut mil-liġi. 

C. L-APPELL INTERPOST

3. Illi Charlene GATT appellat minn din is-sentenza billi talbet lil din il-Qorti “sabiex TILQA’ dan l-appell billi TIRRIFORMA s-sentenza appellata u dan billi, filwaqt illi TIKKONFERMAHA fil-parti tas-sentenza fejn astjeniet li tieħu aktar konjizzjoni tal-imputazzjonijiet enumerati 7 u 8, U WKOLL f’dik il-parti tas-sentenza fejn sabet lill-appellanti ħatja tal-imputazzjonijiet l-oħra kollha b’dan illi in kwantu għall-imputazzjoni enumerata 6 ordnat illi la għandu jkun hemm il-konfiska tal-garanzija u anqas ir-revoka tal-ħelsien minn l-arrest marbuta mad-Digrieti datati d-29 ta’ Novembru 2018 u l-25 ta’ Frar 2022, (stante illi dawn kienu ġa ġew trattati permess ta’ deċiżjonijiet preċedenti), filwaqt li TĦASSARHA U TIRREVOKAHA fil-parti tal-piena inflitta u dan billi minflok timponi piena aktar ekwa u ġusta għaċ-ċirkostanzi tal-każ.”

D. IR-RISPOSTA TAL-AVUKAT ĠENERALI

4. Illi l-Avukat Ġenerali wieġeb għar-rikors tal-appellanti billi talab lil din il-Qorti sabiex tiċħad l-appell u tikkonferma s-sentenza tal-Qorti tal-Maġistrati (Malta) bħala Qorti ta’ Ġudikatura Kriminali, fl-intier tagħha.


E. IL-KUNSIDERAZZJONIJIET TA’ DIN IL-QORTI

5. Illi nhar it-22 ta’ April 2022, l-appellanti tressqet quddiem il-Qorti tal-Maġistrati (Malta) bħala Qorti Istruttorja u dakinhar stess, waqt l-eżami tagħha skont il-liġi, hija wieġbet li hija ħatja tal-imputazzjonijiet kif dedotti kontra tagħha.  Nhar is-16 ta’ Novembru 2023, ingħatat is-sentenza fil-konfront tagħha u l-ewwel Qorti sabet ħtija fl-istess appellanti dwar l-imputazzjonijiet imsemmija iżjed ‘il fuq.  

6. L-appellanti appellat minn din is-sentenza, bl-unika aggravju tagħha jkun dwar il-piena, li skont hi, hija waħda sproporzjonata fiċ-ċirkostanzi.  Hija tilmenta dwar kif il-Qorti tal-Maġistrati (Malta) fl-ewwel lok ma kkunsidratx l-ammissjoni bikrija tagħha f’dawn il-proċeduri u ssostni wkoll li l-Qorti tal-Maġistrati (Malta) ma qisitx illi hija ddikjarat li kien iddispjaċiha tal-kumment li kienet kitbet fuq il-mezzi soċjali, u li wara kollox l-ewwel Qorti kellha wkoll tagħti piż lill-fatt illi hija persuna afflitta minn problema ta’ droga. L-appellanti tisħaq li l-piena m’għandhiex tkun biss retributtiva, iżda għandu jkollha wkoll aspett riedukattiv u riformattiv.

7. Dak li jippreokkupa lil din il-Qorti, madankollu, huwa l-fatt illi mkien fl-atti ma hemm dikjarazzjoni mill-appellanti illi hija kienet qed tikkonferma l-ammissjoni tagħha, wara t-twissija tal-Qorti dwar il-konsegwenzi legali ta’ dik l-ammissjoni, u wara li ngħatat żmien sabiex terġa’ lura minnha, u dan fit-termini tal-Artikolu 392A tal-Kodiċi Kriminali.  

8. Illi mill-verbal tas-seduta tat-22 ta’ April 2022, li fiha l-appellanti tressqet taħt arrest quddiem il-Qorti tal-Maġistrati (Malta) bħala Qorti Istruttorja, jirriżulta illi wara li l-Uffiċjal Prosekutur, l-Ispettur Clayton Camilleri, qara u kkonferma l-akkużi bil-ġurament u ppreżenta numru ta’ dokumenti, sar l-eżami tal-appellanti, allura imputata u illi “L-imputata wiegbet li hija hatja tal-akkuzi kif dedotti”.[footnoteRef:2]  Wara dan ġie vverbalizzat is-segwenti: [2:  Ara a fol. 3 tal-proċess.] 


F’dan l-istadju l-imputata tixtieq tiddikjara li hija taf lill-Magistrat ... bhala persuna serja u ta’ integritaˋu qeghda tirtira dak kollu li kitbet fil-media socjali fil-waqt li tiddikjara li jiddispjaciha ta’ dan l-incident u titlob apologija formali ghall-istess.

F’dan l-istadju id-difiza qeghda titlob li in vista tac-cirkostanzi partikolari ta’ dan il-kaz illi isir pre-sentencing report.

Il-prosekuzzjoni tiddikjara li m’ghandhiex oggezzjoni.

Il-Qorti qeghda tilqa it-talba u tahtar lill-ufficjal tal-probation li jmissu skont il-kaz sabiex jirredigi pre-sentencing report.  

Id-difiza u il-prosekuzzjoni qeghdin jitolbu divjet tal-publikazzjoni ta’ isem il-Magistrat mertu ta’ dawn il-proceduri.

Il-Qorti tilqa’ it-talba u tordna d-divjet tal-publikazzjoni ta’ isem il-Magistrat fuq il-mezzi tax-xandir kollha.

Id-difiza f’dan l-istadju qeghda titlob li in vista tal-ammissjoni l-imputata tinghata il-liberta provizorja.

Il-prosekuzzjoni m’ghandiex oggezzjoni.

Il-Qorti tilqa it-talba u takkorda lill-imputata il-helsien mill-arrest skont il-kundizzjonijiet imfissra fid-digriet anness.

Kawza differita ghall-20 ta’ Gunju 2022 fis-13:20 ghall-prezentata tal-pre-sentencing report. 

9. Illi sussegwentement, wara illi fis-seduti tal-20 ta’ Ġunju 2022, tat-13 ta’ Lulju 2022 u tal-1 ta’ Awwissu 2022, l-appellanti baqgħet ma dehritx, u wara wkoll illi fis-seduta tas-16 ta’ Settembru 2022, baqa’ ma deher ħadd, fis-seduta tat-12 ta’ Ottubru 2022, il-kawża ġiet differita għall-Pre-Sentencing Report għall-21 ta’ Novembru 2022.  F’din is-seduta ġie esebit l-imsemmi rapport mill-Uffiċjal tal-Probation Joanne Farrugia.  Fis-seduta tat-13 ta’ Jannar 2023, imbagħad, id-difiża talbet differiment, fis-seduta tat-3 ta’ Marzu 2023, il-kawża ġiet differita sabiex terġa’ tixhed l-Uffiċjal tal-Probation, fis-seduta tat-2 ta’ Ġunju 2023, xehdet l-Uffiċjal tal-Probation u fis-seduta tat-28 ta’ Ġunju 2023, il-kawża tħalliet għall-aħħar darba għall-provi kollha tad-difiża.  Fis-seduta tas-17 ta’ Lulju 2023, xehed CO 204 Justin Ellul fuq talba tad-difiża u d-difiża ddikjarat illi ma kellhiex iżjed provi xi tressaq, fis-seduta tat-13 ta’ Ottubru 2023, ġie trattat rikors għall-ħelsien mill-arrest u fis-seduta tas-27 ta’ Ottubru 2023, il-Qorti semgħet it-trattazzjoni tad-difiża, b’dan illi ħalliet il-kawża għas-sentenza għas-16 ta’ Novembru 2023.  Dakinhar ingħatat is-sentenza fil-konfront tal-appellanti.

10. Illi għalkemm mhux ikkontestat mill-partijiet illi l-appellanti filfatt irreġistrat ammissjoni għall-imputazzjonijiet dedotti fil-konfront tagħha, u dan anke kif dikjarat fis-sentenza appellata, madankollu, fl-atti mkien ma ġie ddikjarat illi l-appellanti kkonfermat l-ammissjoni tagħha, wara li l-Qorti wissietha bl-aktar mod solenni fuq il-konsegwenzi legali ta’ dik l-ammissjoni, u wara illi tagħtha ftit taż-żmien sabiex terġa’ lura minnha, fit-termini tal-Artikolu 392A(1) tal-Kodiċi Kriminali.  L-Artikolu 392A jgħid hekk dwar l-iter li għandha ssegwi l-Qorti f’każ illi l-persuna akkużata tirreġistra ammissjoni:

(1) Jekk l-akkużat, bi tweġiba għall-mistoqsija fl-artikolu 392(1)(b) u fi kwalunkwe stadju tal-proċeduri, jistqarr li hu ħati tar-reat li bih ikun akkużat u l-imsemmi reat ikun suġġett għal piena ta’ mhux aktar minn tnax-il sena priġunerija, il-qorti twissih b’mod l-aktar solenni fuq il-konsegwenzi legali ta’ dik it-tweġiba, u tagħtih ftit taż-żmien biex jerġa’ lura minnha.

(2) Bla ħsara għad-dispożizzjonijiet tas-subartikolu  (3) u minkejja kull dispożizzjoni oħra ta’ dan il-Kodiċi jew ta’ kull liġi oħra, jekk l-akkużat jibqa’ jtenni fit-tweġiba tiegħu li hu ħati tar-reat li bih ikun akkużat, din it-tweġiba għandha tiġi rreġistrata, u il-Qorti bħala qorti ta’ ġudikatura kriminali għandha tgħaddi ’l quddiem biex tagħti lill-akkużat dik is-sentenza li għandha tingħata skont il-liġi kontra akkużat li jinsab ħati tar-reat u tordna li fi żmien sitt (6) ijiem tax-xogħol l-Avukat Ġenerali jingħata aċċess għal kopja skenjata tal-atti, flimkien ma’ aċċess għal kopja skenjata tas-sentenza.

11. Illi kif ingħad fis-sentenza ta’ din il-Qorti, kif diversament preseduta, tat-8 ta’ Marzu 2024, fl-ismijiet Il-Pulizija vs Leon Farrugia: 
 
Illi dan l-iter irid jiġi osservat skrupolożament u dan għaliex minn dak il-mument ‘il quddiem l-ammissjoni titqies bħala l-aqwa prova tal-ħtija tal-imputat għar-reati li jkun ġie mixli bihom. Tant hu hekk illi l-Qorti tista’ ma tistrieħx fuq din il-prova magħmula permezz tal-ammissjoni u dan kif hemm rifless fis-sub-inċiż (3) għall-artikolu 392A meta tkun tal-fehma illi hemm raġuni tajba biex wieħed jiddubita jekk ir-reat kienx ġie tassew magħmul, jew jekk l-akkużat hux ħati tar-reat. F’dawn iċ-ċirkostanzi l-qorti ikollha s-setgħa li tordna li l-proċeduri jitkomplew daqslikieku l-imputat ma jkunx wieġeb li hu ħati.

12. Illi hawnhekk l-istess Qorti rreferiet għal sentenza oħra ta’ din il-Qorti, kif diversament preseduta, tal-15 ta’ Settembru 2022, fl-ismijiet Il-Pulizija vs Anabelle Camilleri, fejn ingħad hekk:

7. L-effett legali ta’ dik l-ammissjoni jġib miegħu is-sejbien ta’ ħtija tal imputat għal dawk ir-reati kollha li jkun ammetta għalihom inkondizzjonatament. F’każ fejn ma jkunx ammetta għall-imputazzjonijiet b’mod inkondizzjonat, il-Qorti tipproċedi biex tkompli għaddejja bis smiegħ tal-kawża fir-rigward tar-reati jew addebiti kontestati. Iżda meta l ammissjoni tkun reġistrata b’mod inkondizzjonat, l-ammissjoni reġistrata legalment titqies il-“prova reġina” tal-ħtija tal-imputat għar-reati u addebiti miġjuba kontrih – u li tagħhom ikun imbagħad soġġett għall-piena li l-Qorti tal-Maġistrati jkun jidhrilha xierqa li timponi f’dak il-każ partikolari. B’dik l-ammissjoni, meta reġistrata skont il-Liġi, l-imputat ikun qiegħed jirrikonoxxi li huwa jkun wettaq ir-reati kontestati lilu fl-att akkużatorju u fil-każ li jkun addebitat bir-reċidiva (jew ksur ta’ ordni ta’ probation, ksur ta’ digriet konċedenti ħelsien mill-arrest, twettieq ta’ reat fil-perjodu operattiv ta’ sentenza ta’ priġunerija sospiża eċċetra) l-imputat ikun ukoll aċċetta u rrikonoxxa li meta wettaq ir-reati kontestati lilu, huwa kien, f’dak il-mument, qed iwettaq ir-reat kif kwalifikat bl-addebitu tar-reċidiva, ksur ta’ ordni ta’ probation, eċċetra.

8. Bl-att tal-ammissjoni tiegħu l-imputat ikun qiegħed jeżenta lill-Prosekuzzjoni milli tressaq provi relattivi għall-fini ta’ sejbien ta’ ħtija tal-imputazzjonijiet jew addebitu kontestat lilu u dan peress li l-ammissjoni ħielsa imtennija tiegħu titqies li tkun prova lil hinn minn kull dubju dettat mir-raġuni li huwa jkun verament wettaq ir-reati u/jew l-addebiti skont kif ikunu ġew kontestati lilu.

13. Illi kompliet hekk il-Qorti fis-sentenza Il-Pulizija vs Leon Farrugia, fuq ċitata:

Illi huwa stabbilit fil-ġurisprudenza illi meta l-verbali fl-atti proċesswali ma jkunux jirriflettu il-proċedura mfassla fl-artikolu 392A tal-Kodiċi Kriminali, kwalunkwe sejbien ta’ ħtija bbażata fuq tali ammissjoni mhux irreġistrata skont il-liġi titqies li hija nulla u li għalhekk la torbot u l-anqas tipproduċi effetti jew konsegwenzi billi dan jikkostitwixxi difett proċedurali serju li jġib bħala konsegwenza in-nullita’ tas-sentenza bbażata fuq ammissjoni li hija difettuża.

14. Illi hawnhekk, fl-istess sentenza, din il-Qorti kif diversament preseduta, reġgħet irreferiet għas-sentenza fl-ismijiet Il-Pulizija vs Anabelle Camilleri, fejn il-Qorti kompliet hekk:

Fl-appelli kriminali Il-Pulizija vs. Gary Grech u Dino Bonnici tal-10 ta’ Jannar 2003 kif Il-Pulizija vs. Emmanuel Testa deċiż fis-17 ta’ Lulju 2002 intqal:

Ma huwiex ghal kollox car jekk l-ewwel qorti ottemperatx ruhha ma’ dak li jipprovdi s-subartikolu (1) tal-Artikolu (gdid) 392A (li ukoll gie fis-sehh fl-1 ta’ Mejju, 2002). Skond din id-disposizzjoni l-ewwel qorti kellha tapplika l-Artikolu 453(1) tal-Kodici Kriminali, u cioe`, wara li l-imputat wiegeb li hu hati, l-ewwel qorti kellha twissih b’mod l-aktar solenni fuq il-konsegwenzi legali ta’ dik it-twegiba tieghu u taghtih ftit ta’ zmien biex, jekk irid, jerga’ lura minnha; u biss wara li tistaqsieh it-tieni darba kellha l-ammissjoni tigi registrata. Dana kollu, naturalment, kellu jirrizulta mill-verbal ta’ l-udjenza tas-16 ta’ Gunju, 2002, cioe` l-verbal ta’ l-udjenza li fiha sar l-interrogatorju skond l-Artikoli 390(1) u 392 tal-Kodici Kriminali. Fl-imsemmi verbal ma jirrisulta xejn minn dan, ghalkemm fis-sentenza appellata jinghad li saret kemm l-ewwel mistoqsija kif ukoll it-tieni mistoqsija, li l-imputat inghata zmien ghat-tieni risposta, u li l-Qorti spjegatlu l akkuza. Din il-Qorti taghmilha cara li l-appellant mhux jilmenta, fir rikors ta’ appell tieghu, minn xi nuqqas dwar il-procedura kif prevista fl-Artikolu 453(1). Dan il-punt qed jigi senjalat biss sabiex ghall-futur wiehed joqghod attent li tigi segwita skrupolosament il-procedura korretta fil-kaz ta’ ammissjoni kif prevista fl-Artkolu 392A(1), u li jkun hemm indikazzjoni fl-atti, u preferibbilment fil-verbal ta’ l-udjenza li fija jkun sar l-interrogatorju, li dik il-procedura giet fil-fatt segwita, u dan sabiex ma jinqalghux kumplikazzjonijiet inutili fi stadju ta’ appell.

Il-kontenut tal-verbali tas-seduti huwa kruċjali biex wieħed jifhem sewwasew il-mod kif il-Qorti tkun ikkonduċiet il-proċedura quddiemha u jekk u safejn dik il-Qorti tkun osservat ir-rekwiżiti proċedurali meħtieġa in kwantu dan il-kontenut tal-verbali huwa evidenza ta’ dak li jkun seħħ quddiem il-Qorti f’dak il-mument partikolari. B’hekk f’ċirkostanzi fejn l-imputat ikun irid jirreġistra ammissjoni, il-preċiżjoni u d-dettal fil-verbali tal-udjenza jassumu importanza kruċjali. Din il-Qorti tifhem li għal raġunijiet ta’ prattiċita’ u sforz tal-kwantita’ kbira ta’ każijiet li l-Qrati tal Maġistrati jridu jittrattaw, mhux dejjem ikun prattikabbli għal dawk il-Qrati li fil-verbali tas-seduti jniżlu kelma b’kelma dak li jkun seħħ fl-Awla. Dan pero, jista’ jkollu konsegwenzi serji fuq il-proċeduri kondotti quddiemhom. Għalkemm hemm aspetti tal-proċedura li ma hemmx għalfejn ikunu verbalizzati b’mod dettaljat ħafna, hemm oħrajn pero, bħal fil-każ t’ammissjoni inkondizzjonata, li jeħtieġu li jkunu magħmula b’reqqa kbira. Dan b’mod partikolari f’dawk il-każijiet li jkunu jaqgħu fil-kompetenza estiża tal-Qrati tal-Maġistrati, fejn il-pieni jistgħu jlaħqu sa’ massimu ta’ tnax il-sena priġunerija. Dan il-ħsieb jirrifletti wkoll dak mistqarr fl-appell kriminali Il-Pulizija vs. Martin J. Camilleri tal-20 ta’ Jannar 1995, fejn intqal:

Dwar l-effett ta' ammissjoni fuq l-appell tal-persuna misjuba hatja din il-Qorti (jew ahjar, il-Qorti Kriminali li allura kienet tisma' l appelli mid-decizjonijiet tal-Qorti talMagistrati tal-Pulizija Gudizzjarja) diga` kellha l-opportunita` li tippronunzja ruhha fis-sentenza tagha tas-27 ta' Ottubru, 1962 fil-kawza fl-ismijiet Il-Pulizija vs George Cassar Desain (Kollez. Deciz. XLVI.IV.911). F'dik is-sentenza gie ritenut, mill-kompjant Imhallef William Harding, fuq l-iskorta ta' gurisprudenza kemm Ingliza kif ukoll lokali, li fuq ammissjoni ta' l-imputat Qorti ma tistax hlief tghaddi ghall-kundanna tieghu ammenokke` ma jirrizultax li l-imputat ma jkunx fehem in-natura ta' l-imputazzjoni jew li ma kinitx l-intenzjoni tieghu li jammetti li hu hati ta' dik l-imputazzjoni jew li fuq il-fatti minnu ammessi l-Qorti ma setghetx skond il-ligi, tikkundannah, cjoe` ssibu hati ta' reat. Aktar recentement, fis-sentenza ta' din il-Qorti (diversament ippresjeduta) tat-28 ta' April, 1993 fil-kawza fl-ismijiet Il-Pulizija vs Joseph Mohnani, fejn il-kwistjoni kienet simili ghal dik odjerna, intqal li 'din il-Qorti ma tistax thares b'leggerezza ghal verbali ta' Qorti ohra fis-sens illi dawn ghandhom jaghmlu stat fil-konfront tal-partijiet almenu prima facie sakemm ma jirrizultax evidenti li tnizzel xi haga bi zball'. Dan qed jinghad biex hadd ma jifforma l-idea zbaljata li wiehed jista' l-ewwel jammetti quddiem il-Qorti Inferjuri u wara, fuq ripensament, jappella billi jallega li hu ammetta bi zball jew li ma kienx jaf ghal x'hiex qed jammetti.

15. Illi l-appellanti fl-ebda waqt ma kkontestat l-ammissjoni minnha reġistrata u l-ebda parti ma qajmet xi dubju f’dan ir-rigward.  Madankollu, kif ingħad, il-verbal tas-seduta li fiha l-appellanti rreġistrat l-ammissjoni tagħha, juri biss illi hija wieġbet li hija ħatja tal-akkużi kif dedotti fil-konfront tagħha, mingħajr ma ġiet eżegwita l-proċedura rikjesta fl-Artikolu 392A(1) tal-Kodiċi Kriminali.  Bl-istess mod fis-sentenza appellata, għalkemm jingħad illi l-appellanti ammettiet l-imputazzjonijiet kollha miġjuba kontra tagħha, “liema ammissjoni giet ikkonfermata mill-imputata” ma ngħadx ukoll illi dan sar wara li l-Qorti ħadet id-debiti kawteli ravviżati fl-imsemmi artikolu, b’dan għalhekk illi la jirriżulta illi l-Qorti spjegat lill-appellanti l-konsegwenzi legali ta’ dik l-ammissjoni u lanqas illi tagħtha ftit żmien sabiex terġa’ lura minnha.  Dan in-nuqqas proċedurali jwassal sabiex jirrendi l-proċess ġudizzjarju null u dan mill-waqt illi l-ewwel Qorti ssospendiet it-tkomplija tal-kumpilazzjoni fid-dawl tal-ammissjoni tal-appellanti, liema ammissjoni madankollu ma ġietx esegwita bil-mod li tirrikjedi l-liġi.

16. Illi kif qalet il-Qorti fis-sentenza fl-ismijiet Il-Pulizija vs Leon Farrugia, huwa biss mill-verbali tas-seduti miżmuma quddiem il-Qorti, illi wieħed jista’ jkollu rendikont preċiż ta’ dak li jkun seħħ.  Fejn il-verbal ma jindikax illi l-proċedura rikjesta mil-liġi ġiet segwita, allura wieħed ma jistax jassumi illi din fil-fatt tkun ġiet hekk segwita.  Huwa għalhekk neċessarju illi fejn il-liġi tipprovdi l-iter li għandu jiġi segwit mill-Qorti sabiex il-proċess ġudizzjarju jitqies validu, dan għandu jiġi segwit fl-intier tiegħu u jiġi reġistrat fil-verbal sabiex jirriżulta mingħajr dubju illi fil-fatt dan ikun ġie hekk segwit.  Fil-każ odjern, la darba l-proċedura li għandha tiġi segwita ma tirriżultax mill-verbal tal-ewwel Qorti, allura dan jista’ biss iwassal għall-konklużjoni illi tali proċedura ma ġietx segwita.  Għalhekk bħal ma għamlet din il-Qorti, diversament preseduta, qabilha fil-każ Il-Pulizija vs Leon Farrugia, din il-Qorti m’għandhiex triq oħra ħlief illi tissolleva hija stess din in-nullitaˋ proċedurali ex officio, u tiddikjara l-proċeduri irriti u nulli fid-dawl ta’ nuqqas tal-ewwel Qorti li tosserva regola proċedurali essenzjali.




DECIDE

Għal dawn il-motivi, taqta’ u tiddeċiedi dan l-appell billi fid-dawl ta’ difett proċedurali li seħħ quddiem l-ewwel Qorti meta ma ġietx segwita l-proċedura ndikata fl-Artikolu 392A tal-Kodiċi Kriminali, tiddikjara l-proċeduri nulli u dan mis-seduta tat-22 ta’ April 2022 ‘il quddiem, ossia mill-mument ta’ wara li sar l-eżami tal-appellanti skont il-liġi.  Għaldaqstant, tastjeni milli tieħu konjizzjoni ulterjuri tal-appell tal-appellanti Charlene GATT u tordna li l-atti jiġu rimandati lill-Qorti tal-Maġistrati (Malta) bħala Qorti Istruttorja sabiex tissokta l-proċedura li għandha tiġi segwita wara d-dikjarazzjoni ta’ ħtija tal-appellanti waqt l-eżami magħmul lilha skont il-liġi.  




Natasha Galea Sciberras
Imħallef

